
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á dvitīyaḥ sargaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

athāgamānāmanaghēna bhūmnā
dharmasya pūrṇēna dhanāgamēna Á

divaukasāṃ darśayatā vibhūtiṃ
dēvī babhau dauhṛdalakṣaṇēna Á Á 2.1 Á Á

śṛṅgāravīrādbhutacitrarūpaṃ
garbhē trilōkaikanidhiṃ vahantyāḥ Á

parāvarakrīḍitakarburāṇi
dvēdhā’bhavan dauhṛdalakṣaṇāni Á Á 2.2 Á Á

aśēṣavēdairadhigamyabhūmnā
siddhēna siddhaiśca niṣēvitēna Á

amānuṣī nūnamabhūdayatnāt
kṛṣṇēna kēnāpi rasāyanēna Á Á 2.3 Á Á

śatahradābandhurayā svakāntyā
sañcārijāmbūnadabimbakalpā Á

trayyantasiddhēna rasāyanēna
kālēna bhējē kaladhautalakṣmīm Á Á 2.4 Á Á

mayūrapiñchadyutibhirmayūkhaiḥ
tatkāntirantarvasatastridhāmnaḥ Á



yādavābhyudayaḥ dvitīyaḥ sargaḥ

śyāmā bahirmūlasitā babhāsē
maṅgalyaratnāṅkurapālikēva Á Á 2.5 Á Á

kālē babhāsē vasudēvapatnyāḥ
karpūraliptēva kapōlaśōbhā Á

śaśiprabhā saptamagarbhakāntiḥ
cyutāvaśiṣṭēva śanairudīrṇā Á Á 2.6 Á Á

navēnduniṣyandanibhaścakāśē
varṇaḥ pratīkēṣu madhudravāṅgyāḥ Á

antaḥ sthitēna prathamēna puṃsā
pravartitaṃ sattvamivāvadātam Á Á 2.7 Á Á

karambitā kiñcidiva prasṛptaiḥ
tējōbhirantarvasatastridhāmnaḥ Á

marīcibhiḥ svairabhavat prajānāṃ
maṅgalyaratnāṅkurapālikēva Á Á 2.8 Á Á

tasyāḥ sudhōllāsajuṣaḥ kaṭākṣāḥ
saṅkṣubdhadugdhāmbudhisaumyabhāsaḥ Á

jagattrayīsaudhavilēpanārhāṃ
vitēnirē varṇasudhāmapūrvām Á Á 2.9 Á Á

rakṣāvidhau rākṣasadānavānāṃ
kārāgṛhē kaṃsaniyōgabhājām Á

sampaśyamānā sakṛdīkṣitā vā
saṅkṣōbhayāmāsa manāṃsi saiṣā Á Á 2.10 Á Á

bhuktā purā yēna vasundharā sā
sa viśvabhōktā mama garbhabhūtaḥ Á

iti dhruvaṃ sūcanamācarantī
tattādṛśaṃ nāṭitakaṃ tatāna Á Á 2.11 Á Á

samādhisukṣētrakṛṣīvalānāṃ
santōṣasasyōdayamēghakāntyā Á

cakāsa tasyāḥ stanacūcukābhā
garbhatviṣā gāḍhamivānuliptā Á Á 2.12 Á Á

kastūrikākāmyarucistadīyā
ramyā babhau cūcukaratnakāntiḥ Á

tadgarbhasandarśanalōlupānām
antardṛśāmañjanakalpanēva Á Á 2.13 Á Á

parāvarāṇāṃ prabhavasya puṃsaḥ
prakāśakatvaṃ pratipadyamānām Á

abhāvayan bhāvitacētasastāṃ
vidyāmayīṃ viśvapitāmahīñca Á Á 2.14 Á Á

lilēkha viśvāni jagantyabhijñā
līlāhṛtē citrapaṭē yathārham Á

prāyaḥ prajānāṃ patayaḥ pratītāḥ
yanmātṛkāḥ svēṣu vidhiṣvabhūvan Á Á 2.15 Á Á

nirāśiṣāṃ paddhatimādadānā
naiśśrēyasīṃ nītimupaghnayantī Á

puṇyāśayā pūrvayugaprarōham
iyēṣa dēvī bhuvanē vidhātum Á Á 2.16 Á Á

anāptapūrvaṃ kimapēkṣitaṃ tē
kiṃ bhuktapūrvēṣvadhunōpadadyām Á

vayasyayā’bhāvavidā’nuyuktā
na kiñcidityēva jagāda nāthā Á Á 2.17 Á Á

anādarē dēvi sakhījanānāṃ
kathaṃ na dūyēta dayā tavēti Á

upahvarē sallapitā manōjñaiḥ
ālōkanairuttaramācacakṣē Á Á 2.18 Á Á

aśēta sā kāmamajātanidrā
mātuṃ pravṛttēva padāni cakrē Á

adhyāsta lōkānavadhīrayantī
bhadrāsanaṃ bhāvitapāramēṣṭhyā Á Á 2.19 Á Á

parikramaprēkṣitabhāṣitādyaiḥ
anyādṛśairāptavibhāvanīyaiḥ Á

madōpapannā madalālasā vā
jitaśramā vēti janaiḥ śaśaṅkē Á Á 2.20 Á Á

śēṣē śayānāṃ garuḍēna yāntīṃ
padmē niṣaṇṇāmadhiratnapīṭham Á

hayānanairāśritavandikṛtyāṃ
svāmākṛtiṃ svapnadṛśā dadarśa Á Á 2.21 Á Á

antaḥsthitaṃ yasya vibhōraśēṣaṃ
jagannivāsaṃ dadhatī tamantaḥ Á

tadātmanō viśvamapaśyadantaḥ
tarkātigaṃ tādṛśamadbhutaṃ naḥ Á Á 2.22 Á Á

surāsurādhīśvaramaulighātāt
viśīrṇajāmbūnadavētraśṛṅgam Á

ālakṣyasantōṣamalakṣyamanyaiḥ
anīkanētāramavaikṣatā’’rāt Á Á 2.23 Á Á

trilōkamāṅgalyanidhēstrivēdyāḥ
sañjīvanīṃ vācamudīrayantī Á

niyōgayōgyān anaghaprasādā
nākaukasāṃ nāmabhirājuhāva Á Á 2.24 Á Á

yadṛcchayā yādavadharmapatnī
yāmāha dharmēṣu parāvarēṣu Á

adṛṣṭapūrvāparayāpi vācā
pratiśrutā nūnamabhāvi tasyāḥ Á Á 2.25 Á Á

kriyāmupāditsata viśvaguptyā
kṛtāparādhē’pi kṛpāmakārṣīt Á

munīndravṛttyā mukharībhavantī
muktikṣamāṃ vaktumiyēṣa vidyām Á Á 2.26 Á Á

satāṃ caturvargaphalaprasūtau
nārāyaṇē garbhagatē natāṅgī Á

abhaṅgurāmunnatimāśrayantī
sarvasya sā’ditsata sarvamēkā Á Á 2.27 Á Á

kṛśōdarī kārśyamatītya kālē
kēnāpi dhāmnā kṛtavṛddhiyōgā Á

parāmabhikhyāṃ kramaśaḥ prapēdē
tārābhinandyā tanuraindavīva Á Á 2.28 Á Á

nigūḍhamantardadhatā niviṣṭaṃ
padmāpariṣkāramaṇiṃ prabhūtam Á

madhyēna tasyāḥ pracitēna kālē
mañjūṣayā rūpyabhuvā babhūvē Á Á 2.29 Á Á

śanaiśśanaistāmupacīyamānāṃ
darśāntadīptāmiva candralēkhām Á

antaḥsthakṛṣṇāmavalōkayantaḥ
cakruścakōrāyitamātmanētraiḥ Á Á 2.30 Á Á

mayi sthitē viśvagurau mahīyān
mā bhūt bhuvō bhāra itīva matvā Á

sakhījanānāmavalambya hastān
sañcāralīlāṃ śanakaiścakāra Á Á 2.31 Á Á

mukundagarbhā mukurēṣu dēvī
nāpaśyadātmānamavāptabhūṣā Á

nāthatviṣā nandakadarpaṇēnā -
didṛkṣatā’’tmānamadṛśyamanyaiḥ Á Á 2.32 Á Á

srajaḥ prabhūtā na śaśāka vōḍhuṃ
dūrē kathā ratnavibhūṣaṇānām Á

bhaviṣyati kṣōṇibharāpanōdē
pratyāyanaṃ prāthamikaṃ tadāsīt Á Á 2.33 Á Á

divaukasō dēvakavaṃśalakṣmīṃ
vilōkya tāṃ lōkanidhānagarbhām Á

vibhūtimagrēsaravēdavādāḥ
vyācakhyurasyā vividhaprakārām Á Á 2.34 Á Á

patiḥsasattvāmapi tatprabhāvāt
aduḥkhaśīlāṃ samayē bhavitrīm Á

sukhaikatānāmavalōkya dēvīṃ
svasampadaṃ sūcayatīti mēnē Á Á 2.35 Á Á

pitṛtvamāsādya surāsurāṇāṃ
pitāmahatvaṃ pratipatsyamānaḥ Á

anantagarbhāmavalōkya dēvīm
atuṣyadanyēṣu gatābhilāṣaḥ Á Á 2.36 Á Á

tāpōpaśāntiṃ jagatāṃ diśantī
sandhyā’parā sādhujanapratīkṣyā Á

tāmīdṛśīṃ viśvapituḥ prasūtiṃ
saṃvēdayantīva samājagāma Á Á 2.37 Á Á

suvarṇapītāmbaravāsinī sā
svadhāmasañcchāditasūryadīptiḥ Á

upāsanīyā jagatāṃ babhāsē
muradviṣō mūrtiriva dvitīyā Á Á 2.38 Á Á

prasaktapātaścaramāmburāśau
raktōrubimbō ravirastaśailāt Á

dināntanāgēna dṛḍhapraṇunnaṃ
manaśśilāśṛṅgamivābabhāsē Á Á 2.39 Á Á

nimajjatā vārinidhau savitrā
kō nāma jāyēta karagrahītā Á

tadēti sambhāvanayaiva nūnaṃ
dūrādudakṣēpi karāgramuccaiḥ Á Á 2.40 Á Á

sphuratprabhākēsaramarkabimbaṃ
mamajja sindhau makarandatāmram Á

sandhyākumāryā gaganāmburāśēḥ
krīḍāhṛtaṃ kṣiptamivāravindam Á Á 2.41 Á Á

phaṇāmaṇiprēkṣyakharāṃśubimbaḥ
sandhyāsuparṇīmavalōkya bhītaḥ Á

tāpādhikō vāsarapannagēndraḥ
prāyēṇa pātālabilaṃ vivēśa Á Á 2.42 Á Á

pradōṣarāgāruṇasūryalakṣāt
diśāgajō dṛpta ivātighōraḥ Á

kālōpanītaṃ madhunā samētam
abhuṅkta manyē kabalaṃ payōdhiḥ Á Á 2.43 Á Á

tadā tamaḥ prōṣitacandrasūryē
dōṣāmukhē dūṣitasarvanētram Á

viyōgināṃ śōkamayasya vahnēḥ
āśāgatō dhūma ivānvabhāvi Á Á 2.44 Á Á

satārapuṣpā dhṛtapallavaśrīḥ
pracchāyanīrandhratamaḥpratānā Á

viśvābhinandyā vavṛdhē tadānīṃ
vaihāyasī kāpi vasantavanyā Á Á 2.45 Á Á

alakṣyata śyāmalamantarikṣaṃ
tārābhirādarśitamauktikaugham Á

nivatsyatō viśvapatēravanyāṃ
kālēna bhṛtyēna kṛtaṃ vitānam Á Á 2.46 Á Á

abhṛṅganādapratipannamaunā
nimēṣabhājō niyataṃ vanasthāḥ Á

dūraṅgatē svāmini puṣkariṇyaḥ
tatprāptilābhāya tapō vitēnuḥ Á Á 2.47 Á Á

nimīlitānāṃ kamalōtpalānāṃ
niṣpannasakhyairiva cakravākaiḥ Á

vimuktabhōgairvidadhē viṣaṇṇaiḥ
vibōdhavēlāvadhikō vilāpaḥ Á Á 2.48 Á Á

tamisranīlāmbarasaṃvṛtāṅgī
śyāmā babhau kiñcidatītya sandhyām Á

prācīnaśailē samayānnigūḍhaṃ
samudyatā candramivābhisartum Á Á 2.49 Á Á

niśākarēṇa pratipannasattvā
nikṣiptadēhēva payōdhitalpē Á

jagatsamīkṣyā jahatī ca kārśyaṃ
prācī diśā pāṇḍaratāmayāsīt Á Á 2.50 Á Á

tamaḥprasaṅgēna vimucyamānā
gauraprabhā gōtrabhidābhinandyā Á

vidhūdayārambhaviśēṣadṛśyā
prācī diśā’bhāsata dēvakīva Á Á 2.51 Á Á

apatyalābhaṃ yaduvīrapatnyāḥ
mahōdadhau magnasamutthitēna Á

tadvaṃśamānyēna samīkṣya pūrvaṃ
prāptaṃ pratītēna purōdhasēva Á Á 2.52 Á Á

kṣvēlōpamē santamasē nirastē
sōmaṃ sudhāstōmamivōdvamantī Á

dugdhōdavēlēva dudōha lakṣmīm
āśā manōjñāmamarēndramānyā Á Á 2.53 Á Á

tamassamākrāntivaśēna pūrvaṃ
jajñē nimagnairiva bhūtadhātryām Á

tatastuṣārāṃśukarāvagūḍhaiḥ
uttabhyamānairiva śailaśṛṅgaiḥ Á Á 2.54 Á Á

diśastadānīmavanīdharāṇāṃ
sagairikaiḥ pāradapaṅkalēpaiḥ Á

cakāśirē candramasō mayūkhaiḥ
pañcāyudhasyēva śaraiḥ pradīptaiḥ Á Á 2.55 Á Á

samunnamantī kuṭilāyatātmā
śaśāṅkalēkhōdayadṛśyakōṭiḥ Á

viyōgicētōlavanē pravīṇā
kāmōdyatā kāñcanaśaṅkulēva Á Á 2.56 Á Á

tamāṃsi durvārabalaḥ sa kālaḥ
prāyō vilōptuṃ sahasā diśāṃ ca Á

manāṃsi kāmaśca manasvinīnāṃ
prāyuṅkta śaityādhikamardhacandram Á Á 2.57 Á Á

karēṇa saṅkōcitapuṣkarēṇa
madapraticchandakalaṅkabhūmā Á

kṣiptvā tamaśśaivalamunmamajja
magnō diśānāga ivēndurabdhēḥ Á Á 2.58 Á Á

madōdayātāmrakapōlabhāsā
śakrasya kāṣṭhā śaśinā cakāśē Á

www.prapatti.com 10 Sunder Kidāmbi



yādavābhyudayaḥ dvitīyaḥ sargaḥ

udēyuṣā vyañjayituṃ trilōkīṃ
nāthasya sā nābhirivāmbujēna Á Á 2.59 Á Á

samīpataḥ santamasāmburāśēḥ
babhāra śaṅkhākṛtirindubimbaḥ Á

pittōparāgādiva pītimānaṃ
dōṣāvilaprōṣitadṛṣṭidattāt Á Á 2.60 Á Á

kṛśōdarīlōcanakṛṣṇalakṣmā
rātryāḥ samiddhōdayarāga induḥ Á

kastūrikākuṅkumacitritātmā
karpūravinyāsa ivānvabhāvi Á Á 2.61 Á Á

prasādamantaḥkaraṇasya dātā
pratyakṣayan viśvamidaṃ prakāśaiḥ Á

tamaśca rāgaṃ ca vidhūya candraḥ
sammōdanaṃ sattvamivōllalāsa Á Á 2.62 Á Á

niśākarō vāridhinissvanānāṃ
niṣpādakaḥ kundaruciścakāśē Á

udēṣyataścakrabhṛtō niyōgāt
prādurbhavan prāgiva pāñcajanyaḥ Á Á 2.63 Á Á

mṛgēṇa niṣpannamṛgājinaśrīḥ
svapādavikṣēpamitāntarikṣaḥ Á

muradviṣō vāmanamūrtibhājaḥ
paryāyatāmanvagamacchaśāṅkaḥ Á Á 2.64 Á Á

jigāya śaṅkhāśritaśaivalābhaḥ
cārudyutēścandramasaḥ kalaṅkaḥ Á

udīyamānasya mahōrmiyōgāt
sāmicyutaṃ sāgaramūlapaṅkam Á Á 2.65 Á Á

udētya tuṅgādudayādriśṛṅgāt
tamōgajān agrakarēṇa nighnan Á

niśākarastanmadalēpalakṣmā
sitābhiśuḥ siṃhadaśāmayāsīt Á Á 2.66 Á Á

niśīthalakṣmyā iva puṇḍarīkaṃ
nirvēśasindhōriva phēnacakram Á

tamanvavaikṣanta vilāsatantrāḥ
tārāmaṇīnāmiva sūtiśuktim Á Á 2.67 Á Á

udāratārāgaṇabudbudaughaḥ
candrēṇa sampannasudhāprasūtiḥ Á

aśēṣadṛśyāmadhigamya lakṣmīm
ālōkadugdhōdadhirābabhāsē Á Á 2.68 Á Á

prakāśayan viśvamidaṃ yathāvat
candrōdayōddīpitasaumyatāraḥ Á

āsīnniśīthō jagataḥ prabhūtāt
andhasya daivādiva dṛṣṭilābhaḥ Á Á 2.69 Á Á

viśōdhitādviṣṇupadāt kṣarantī
viṣvaṅmukhī sāgaravṛddhihētōḥ Á

tamōmayīṃ sūryasutāṃ nigīrya
jyōtsnānadī śōṇamapi vyamuñcat Á Á 2.70 Á Á

priyāmukhaistōyamadhu pradiṣṭaṃ
pītvā navaṃ prīta ivāmburāśiḥ Á

samētya candradyutinartakībhiḥ
taraṅgitaṃ tāṇḍavamātatāna Á Á 2.71 Á Á

kalaṅkacitrīkṛtamindukhaṇḍaṃ
tamaḥ samadhyāsitasattvakalpam Á

aśuṣkaśaivālamivābabhāsē
siddhāpagāsaikatamardhadṛśyam Á Á 2.72 Á Á

svamadhyasampannaviśuddhadhāmā
śyāmā ca sā dēvakanandinī ca Á

tamaḥ kṣipantyau jagatāṃ trayāṇām
anyōnyasaṃvādamivānvabhūtām Á Á 2.73 Á Á

śākhāvakāśēṣu kṛtapravēśaiḥ
candrātapairāśritacārakṛtyaiḥ Á

hatāvaśiṣṭāni tamāṃsi hantuṃ
sthānaṃ tadākrāntamamṛgyatēva Á Á 2.74 Á Á

parākṛtadhvāntanikāyapaṅkaiḥ
paryāptatārāgaṇaphēnapuñjaiḥ Á

aśōbhata dyaurasamāyudhasya
yaśaḥpravāhairiva candrapādaiḥ Á Á 2.75 Á Á

dadānayā diksaritāṃ prasādaṃ
prasaktahaṃsāgamayā svakāntyā Á

apākṛtadhvāntaghanapravṛttyā
śarattviṣā candrikayā cakāśē Á Á 2.76 Á Á

kalāvatā kāmavihāranāṭyē
kālōcitaṃ kalpayatēva narma Á

amōghamāyāpalitaṅkaraṇyaḥ
prāyō diśāṃ dīdhitayaḥ prayuktāḥ Á Á 2.77 Á Á

kadambamālābhiradhītalāsyaḥ
kalyāṇasambhūtirabhūt prajānām Á

priyōdayasphītarucō rajanyāḥ
santōṣaniḥśvāsanibhaḥ samīraḥ Á Á 2.78 Á Á

prāyēṇa haṃsairavadhūtasaṅgā
cārusmitā sambhṛtabhṛṅganādā Á

sarvōpabhōgyē samayē prasuptaṃ
kumudvatī kōkanadaṃ jahāsa Á Á 2.79 Á Á

kalaṅkalakṣēṇa samaikṣi kācit
kastūrikāpatraviśēṣakāntiḥ Á

sudhāṃśubimbavyapadēśadṛśyē
mugdhē rajanyā mukhapuṇḍarīkē Á Á 2.80 Á Á

talēṣvavēpanta mahīruhāṇāṃ
chāyāstadā mārutakampitānām Á

śaśāṅkasiṃhēna tamōgajānāṃ
lūnākṛtīnāmiva gātrakhaṇḍāḥ Á Á 2.81 Á Á

tamastaraṅgānavasādayantyā
samēyuṣī candrikayā mahatyā Á

śyāmā babhau sāndranavōtpalaśrīḥ
surasravantyēva kalindakanyā Á Á 2.82 Á Á

svaviprayōgavyasanānnipītaṃ
bhṛṅgāpadēśēna kumudvatībhiḥ Á

sudhābhirāplāvya karasthitābhiḥ
pracyāvayāmāsa viṣaṃ sudhāṃśuḥ Á Á 2.83 Á Á

cakāśirē patrakalāsamṛddhyā
vyōmōpamē vāriṇi kairavāṇi Á

kalaṅkadṛśyabhramarāṇi kālē
svanātha sādharmyamupāgatāni Á Á 2.84 Á Á

sarinmukhōpāhṛtamamburāśiḥ
pītvēva tōyaṃ madhu jātaharṣaḥ Á

cakāra candrapratiyātanānāṃ
karagrahaiḥ kāmapi rāsalīlām Á Á 2.85 Á Á

prasādabhājōrubhayōrabhūtām
ubhāvanirdhāryamithōviśēṣau Á

nabhaḥsthalē śītaruciḥ satārē
sakairavē tatpratimā ca tōyē Á Á 2.86 Á Á

nabhastuṣārāṃśumayūkhayōgāt
tamisrayā mōkṣamavindatēva Á

atṛṣyataḥ tattvavidō niśāyām
antarmukhaṃ cittamivātmayōgāt Á Á 2.87 Á Á

sahōditā candramasā babhāsē
jyōtsnā payōdhērupajātarāgā Á

tadātanē saṃjananē’pi śaurēḥ
sahāyinī sāgarasambhavēva Á Á 2.88 Á Á

prabuddhatārākumudābdhicandrē
nidrāṇaniśśēṣajanē niśīthē Á

yādavābhyudayaḥ dvitīyaḥ sargaḥ

sa tādṛśō dēvapatēḥ prasūtiṃ
puṣyan babhau puṇyatamō muhūrtaḥ Á Á 2.89 Á Á

bhāgēna pūrvēṇa tamōmayēna
prakāśapūrṇēna ca paścimēna Á

tadā niśīthaḥ sa satāṃ prasattyai
saṃsāramuktyōriva sandhirāsīt Á Á 2.90 Á Á

prāgēva jātēna sitēna dhāmnā
madhyōpalakṣyēṇa ca mādhavēna Á

prakāmapuṇyā vasudēvapatnyā
sampannasāmyēva niśā babhāsē Á Á 2.91 Á Á

saha praticchandaśaśāṅkabhēdaiḥ
sarasvatāṃ tāṇḍavinastaraṅgāḥ Á

avēkṣya śaurēravatāravēlāṃ
santōṣanighnā iva sampraṇēduḥ Á Á 2.92 Á Á

avāditōdīritavādyaghōṣaṃ
diśābhirāmrēḍitadivyagītam Á

satāmupasthāpitasattvalāsyaṃ
saṅgītamāṅgalyamabhūt tadānīm Á Á 2.93 Á Á

pradīpitaiḥ kaṃsagṛhēṣu dīpaiḥ
tāpaiśca bhāvēṣu tapōdhanānām Á

alabhyata kṣipramalabdhabhaṅgaiḥ
ahētunirvāṇadaśānubhūtiḥ Á Á 2.94 Á Á

ajaḥ svajanmārhatayā’numēnē
yāmaṣṭamīṃ yādavabhāvamicchan Á

yādavābhyudayaḥ dvitīyaḥ sargaḥ

dvitīyayā bhāvitayōganidrā
sā’bhūt tadānīṃ prathamā tithīnām Á Á 2.95 Á Á

atha sitarucilagnē siddhapañcagrahōccē
vyajanayadanaghānāṃ vaijayantyāṃ jayantyām Á

nikhilabhuvanapadmaklēśanidrāpanuttyai
dinakaramanapāyaṃ dēvakīpūrvasandhyā Á Á 2.96 Á Á

avatarati mukundē sampadāmēkakandē
surabhitaharidantāṃ svādumādhvīkadigdhām Á

abhajata vasudēvasthānamānandanighnaiḥ
amaramithunahastairāhitāṃ puṣpavṛṣṭim Á Á 2.97 Á Á
Á Á iti śrīkavitārkikasiṃhasya sarvatantrasvatantrasya

śrīmadvēṅkaṭanāthasya vēdāntācāryasya kṛtiṣu

yādavābhyudayē mahākāvyē dvitīyaḥ sargaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

